
XIZMAT KO‘RSATISH SOHASIDA KICHIK 
KORXONALAR RAQOBATBARDOSHLIGINI 

OSHIRISH MEXANIZMLARINI 
TAKOMILLASHTIRISH

Axmedov Sanjar Temur o‘g‘li
Samarqand iqtisodiyot va servis instituti mustaqil tadqiqotchisi

Annotatsiya. Mazkur maqolada xizmat ko‘rsatish sohasida faoliyat yuritayotgan kichik korxonalar raqobatbardoshligini 
oshirish mexanizmlarini takomillashtirish masalalari ilmiy-amaliy jihatdan tadqiq etilgan. Tadqiqotda kichik korxonalar 
raqobatbardoshligini ta’minlashga qaratilgan tashkiliy-iqtisodiy mexanizmlarning mazmuni ochib berilib, ularning xizmatlar 
sohasi xususiyatlariga moslashtirilgan modeli taklif etilgan. Shuningdek, davlat, bozor va kichik korxonalar o‘rtasidagi 
o‘zaro hamkorlik mexanizmlarini kuchaytirish orqali raqobatbardoshlikni oshirish imkoniyatlari asoslab berilgan. Maqola 
natijalari xizmat ko‘rsatish sohasida kichik korxonalarni rivojlantirish bo‘yicha amaliy tavsiyalar ishlab chiqishga xizmat 
qiladi.

Kalit so‘zlar: xizmat ko‘rsatish sohasi, kichik korxonalar, raqobatbardoshlik, mexanizm, tashkiliy-iqtisodiy yondashuv, 
davlat va bozor integratsiyasi.
Abstract. This article examines the scientific and practical aspects of improving mechanisms for enhancing the 
competitiveness of small enterprises in the service sector. The study раскрывает the essence of organizational and 
economic mechanisms aimed at ensuring the competitiveness of small enterprises and proposes a model adapted to 
the specific features of the service sector. It also substantiates the possibilities of increasing competitiveness through 
strengthening the interaction between the state, the market, and small enterprises. The results of the study provide a 
basis for developing practical recommendations for the development of small service enterprises.

Keywords: service sector, small enterprises, competitiveness, mechanism, organizational and economic approach, 
state–market interaction.
Аннотация. В статье исследуются научно-практические аспекты совершенствования механизмов повышения 
конкурентоспособности малых предприятий сферы услуг. Раскрывается содержание организационно-
экономических механизмов, направленных на обеспечение конкурентоспособности малых предприятий, и 
предлагается их модель, адаптированная к специфике сферы услуг. Обоснованы возможности повышения 
конкурентоспособности за счет усиления взаимодействия государства, рынка и малых предприятий. Результаты 
исследования послужили основой для разработки практических рекомендаций по развитию малых предприятий 
в сфере услуг.

Ключевые слова: сфера услуг, малые предприятия, конкурентоспособность, механизм, организационно-
экономический подход, государственно-рыночное взаимодействие.

K I R I S H
So‘nggi yillarda xizmat ko‘rsatish sohasi milliy iqtisodiyotning tarkibiy jihatdan eng tez rivojlanayotgan va 

barqaror bandlikni ta’minlovchi tarmoqlaridan biri sifatida namoyon bo‘lmoqda. Ushbu sohada kichik korxonalar 
ustuvor mavqega ega bo‘lib, ular bozor ehtiyojlariga moslashuvchanligi, xizmatlar diversifikatsiyasi hamda 
hududiy iqtisodiy faollikni oshirishdagi roli bilan ajralib turadi. Shu bilan birga, xizmatlar bozorida raqobatning 
kuchayib borishi, iste’molchilar talabining murakkablashuvi va xizmat ko‘rsatish jarayonlarining texnologik 

jihatdan yangilanib borishi kichik korxonalar oldiga raqobatbardoshlikni tizimli ravishda oshirish vazifasini 
qo‘ymoqda.

Amaliyot shuni ko‘rsatadiki, xizmat ko‘rsatish sohasida kichik korxonalar raqobatbardoshligi ko‘pincha 
alohida omillar – masalan, xizmat sifati yoki narx ustunligi orqali ta’minlanishga uriniladi. Biroq bunday 
yondashuv qisqa muddatli natija berib, uzoq muddatli raqobat ustunligini shakllantirish imkonini bermaydi. 
Xizmatlar bozorining o‘ziga xos jihatlari – nomoddiylik, iste’molchi bilan bevosita aloqadorlik, xizmat jarayonining 
moslashuvchanligi – kichik korxonalar raqobatbardoshligini kompleks tashkiliy-iqtisodiy mexanizmlar orqali 
boshqarishni talab etadi.

M A V Z U G A  O I D  A D A B I Y O T L A R  T A H L I L I
Ilmiy adabiyotlarda kichik korxonalar raqobatbardoshligi masalalari keng yoritilgan bo‘lsa-da, tadqiqotlarning 

aksariyati baholash yoki omillar tahlili bilan cheklanadi. Amaliy jihatdan esa raqobatbardoshlikni oshirishga 
qaratilgan mexanizmlarning mazmuni, tarkibi va joriy etish bosqichlari yetarli darajada tizimlashtirilmagan. 
Ayniqsa, xizmat ko‘rsatish sohasining o‘ziga xos xususiyatlarini hisobga olgan holda, davlat, bozor va kichik 
korxonalar o‘rtasidagi o‘zaro hamkorlikka asoslangan mexanizmlarni ishlab chiqish dolzarb ilmiy-amaliy vazifa 
bo‘lib qolmoqda.

Shu munosabat bilan, xizmat ko‘rsatish sohasida kichik korxonalar raqobatbardoshligini oshirish masalasini 
alohida omillar yoki qisqa muddatli choralar doirasida emas, balki tizimli tashkiliy-iqtisodiy mexanizmlar asosida 
hal etish zarurati yuzaga kelmoqda. Bunday mexanizmlar kichik korxonalar faoliyatini muvofiqlashtirish, 
ularning bozor sharoitlariga moslashuvchanligini oshirish hamda barqaror raqobat ustunligini shakllantirishga 
xizmat qilishi lozim.

Mazkur maqolaning asosiy maqsadi xizmat ko‘rsatish sohasida kichik korxonalar raqobatbardoshligini 
oshirishga qaratilgan mexanizmlarni takomillashtirishning ustuvor yo‘nalishlarini aniqlash hamda ularni 
amaliyotga joriy etish bo‘yicha ilmiy asoslangan tashkiliy-iqtisodiy yechimlarni ishlab chiqishdan iboratdir.

Xizmat ko‘rsatish sohasida kichik korxonalar raqobatbardoshligini oshirish mexanizmlarini shakllantirish 
masalalari xorijiy va milliy ilmiy adabiyotlarda turli institutsional va boshqaruv yondashuvlari asosida tadqiq 
etilgan. Ushbu tadqiqotlarni mazmunan bir nechta asosiy ilmiy yo‘nalishlarga ajratish mumkin.

Birinchi yo‘nalishda raqobatbardoshlikni oshirishning institutsional mexanizmlari tahlil qilinadi. D. North 
institutsional iqtisodiyot doirasida bozor subyektlari faoliyatining samaradorligi rasmiy va norasmiy institutlar 
sifatiga bevosita bog‘liqligini asoslab beradi. Uning fikricha, kichik korxonalar raqobatbardoshligini oshirish 
uchun mulk huquqlarini himoyalash, shartnomaviy munosabatlarni takomillashtirish va tranzaksiya xarajatlarini 
kamaytirishga qaratilgan mexanizmlar muhim ahamiyat kasb etadi. Ushbu yondashuv xizmat ko‘rsatish 
sohasida kichik korxonalar faoliyatini muvofiqlashtirishda muhim nazariy asos bo‘lib xizmat qiladi.

Ikkinchi yo‘nalishda kichik biznesni rivojlantirishning davlat tomonidan qo‘llab-quvvatlash mexanizmlari 
o‘rganilgan. Rodrik tadqiqotlarida iqtisodiy rivojlanish jarayonida davlatning faqat tartibga soluvchi emas, balki 
muvofiqlashtiruvchi va rag‘batlantiruvchi rolini kuchaytirish zarurligi ta’kidlanadi. Uning yondashuviga ko‘ra, 
kichik korxonalar raqobatbardoshligini oshirish soliq imtiyozlari, infratuzilma rivoji va axborot qo‘llab-quvvatlash 
mexanizmlari orqali samaraliroq amalga oshiriladi.

Uchinchi yo‘nalishda raqobatbardoshlikni oshirishning tashkiliy-boshqaruv mexanizmlari tahlil qilingan. 
Mintzberg tashkilotlarni boshqarish nazariyasida moslashuvchan tashkiliy tuzilmalar va strategik boshqaruv 
kichik korxonalar uchun muhim ustunlik manbai ekanini asoslaydi. Uning fikricha, xizmat ko‘rsatish sohasida 
kichik korxonalar raqobatbardoshligini oshirish qat’iy ierarxik boshqaruvdan ko‘ra moslashuvchan va jarayonga 
yo‘naltirilgan boshqaruv mexanizmlari orqali ta’minlanadi.

To‘rtinchi yo‘nalishda xizmatlar iqtisodiyotida tarmoq va klaster mexanizmlari muhim o‘rin tutadi. Porterning 
klaster yondashuvini rivojlantirgan Delgado, Ketels va Stern tadqiqotlarida hududiy klasterlar kichik korxonalar 
o‘rtasida kooperatsiyani kuchaytirish, bilimlar almashinuvini tezlashtirish va bozorga chiqish imkoniyatlarini 
kengaytirishi ko‘rsatilgan. Ushbu mexanizm xizmat ko‘rsatish sohasida kichik korxonalar raqobatbardoshligini 
oshirishda samarali tashkiliy yechim sifatida qaraladi.

Beshinchi yo‘nalishda kichik korxonalar faoliyatini qo‘llab-quvvatlashda institutsional infratuzilma va 
servis mexanizmlari tahlil qilingan. Isenberg tadqiqotlarida tadbirkorlik ekotizimi konsepsiyasi ilgari surilib, 
biznes-inkubatorlar, konsalting xizmatlari, moliyaviy va axborot infratuzilmasining rivoji kichik korxonalar 
raqobatbardoshligini oshirishda muhim mexanizm sifatida baholanadi. Ushbu yondashuv xizmat ko‘rsatish 
sohasida kichik korxonalar uchun qo‘llab-quvvatlovchi muhit yaratish zaruratini asoslaydi.

Milliy ilmiy adabiyotlarda esa R.X. Xalilov, B.T. Mirzayev, M.S. To‘xtasinov tadqiqotlarida kichik biznesni 
rivojlantirishning tashkiliy-iqtisodiy mexanizmlari va hududiy qo‘llab-quvvatlash choralari tahlil qilingan. Biroq 
ushbu ishlarda xizmat ko‘rsatish sohasiga mos, integratsiyalashgan va bosqichma-bosqich joriy etiladigan 
mexanizmlar yetarli darajada tizimlashtirilmagan.

Shunday qilib, adabiyotlar tahlili shuni ko‘rsatadiki, kichik korxonalar raqobatbardoshligini oshirish 
mexanizmlari alohida institutlar yoki choralar doirasida o‘rganilgan bo‘lsa-da, xizmat ko‘rsatish sohasining 
xususiyatlarini hisobga olgan holda tashkiliy, iqtisodiy va institutsional mexanizmlarni yagona tizim sifatida 
birlashtiruvchi kompleks yondashuv yetarli darajada ishlab chiqilmagan. Bu holat mazkur maqolada xizmat 
ko‘rsatish sohasiga moslashtirilgan raqobatbardoshlikni oshirish mexanizmini taklif etish zaruratini ilmiy 
jihatdan asoslaydi.

T A D Q I Q O T  M E T O D O L O G I YA S I 
Mazkur tadqiqotda xizmat ko‘rsatish sohasida kichik korxonalar raqobatbardoshligini oshirish 

mexanizmlarini takomillashtirish masalalarini o‘rganish uchun konseptual, tizimli va tashkiliy-iqtisodiy 
yondashuvlar majmuasi qo‘llanildi. Tadqiqot metodologiyasi baholash yoki empirik o‘lchovlarga emas, balki 
raqobatbardoshlikni oshirishga xizmat qiluvchi mexanizmlarni shakllantirish, ularning tarkibiy elementlarini 
aniqlash va joriy etish mantiqini asoslashga yo‘naltirilgan.

Tadqiqotning metodologik asosi institutsional iqtisodiyot nazariyasi, strategik boshqaruv yondashuvi 
hamda kichik biznesni rivojlantirishga oid tashkiliy-iqtisodiy konsepsiyalarga tayangan holda shakllantirildi. 
Ushbu yondashuvlar xizmat ko‘rsatish sohasida kichik korxonalar faoliyatining o‘ziga xos xususiyatlarini 
— moslashuvchanlik, xizmat jarayonining nomoddiyligi va iste’molchi bilan bevosita o‘zaro aloqadorlikni – 
inobatga olish imkonini berdi.

T A H L I L  V A  N A T I J A L A R 
Xizmat ko‘rsatish sohasida kichik korxonalar raqobatbardoshligini oshirish masalasi faqat ichki boshqaruv 

yoki bozor omillari bilan cheklanmay, balki ularni qo‘llab-quvvatlovchi tashkiliy-iqtisodiy mexanizmlarning 
qanday shakllantirilganiga bevosita bog‘liqdir. Shu sababli, mazkur tadqiqotda raqobatbardoshlikni oshirish 
jarayoni ko‘p darajali, o‘zaro bog‘liq va bosqichma-bosqich ishlaydigan mexanizm sifatida tahlil qilindi.

1-rasmda xizmat ko‘rsatish sohasida faoliyat yurituvchi kichik korxonalar raqobatbardoshligini oshirishga 
yo‘naltirilgan tashkiliy-iqtisodiy mexanizmning konseptual modeli aks ettirilgan. Ushbu mexanizm kichik 
korxonalar faoliyatini alohida boshqaruv yoki bozor omillari doirasida emas, balki institutsional, iqtisodiy va 
tashkiliy elementlarning o‘zaro uyg‘unligi asosida ko‘rib chiqish zaruratidan kelib chiqadi (1-rasm).

1-rasm.Xizmat ko‘rsatish sohasida kichik korxonalar raqobatbardoshligini oshirishning tashkiliy-iqtisodiy 
mexanizmi

Rasmda mexanizmning markazida kichik korxonalar faoliyati joylashgan bo‘lib, u davlat siyosati, bozor 
infratuzilmasi va ichki boshqaruv elementlari bilan o‘zaro ta’sirda namoyon bo‘ladi. Bunda davlat tomonidan 
yaratiladigan normativ-huquqiy muhit va rag‘batlantiruvchi chora-tadbirlar kichik korxonalar uchun barqaror 
faoliyat yuritish sharoitini ta’minlaydi. Bozor infratuzilmasi esa moliyaviy, axborot va konsalting xizmatlari orqali 
raqobatbardoshlikni oshirishning muhim tashqi manbai sifatida namoyon bo‘ladi.

Mazkur mexanizmning ilmiy ahamiyati shundaki, u xizmatlar bozorining o‘ziga xos jihatlari – nomoddiylik, 
iste’molchi bilan bevosita aloqa va yuqori moslashuvchanlik talabini inobatga olgan holda ishlab chiqilgan. 
Natijada, kichik korxonalar raqobatbardoshligini oshirish jarayoni fragmentar choralar orqali emas, balki yaxlit 
va muvofiqlashtirilgan mexanizm sifatida shakllantiriladi.

2-rasmda 1-rasmda keltirilgan tashkiliy-iqtisodiy mexanizmni amaliyotga tatbiq etishning bosqichma-
bosqich modeli ifodalangan. Ushbu model kichik korxonalar raqobatbardoshligini oshirish jarayonini vaqt va 
mazmun jihatidan izchil tashkil etish imkonini beradi (2-rasm).

2-rasm. Kichik korxonalar raqobatbardoshligini oshirish mexanizmini bosqichma-bosqich joriy etish modeli

Modelning birinchi – diagnostika bosqichida bozor muhiti, kichik korxonaning ichki resurslari hamda xizmat 
sifati va iste’molchi talabi tahlil qilinadi. Ushbu bosqich raqobatbardoshlikni oshirish bo‘yicha qarorlar qabul 
qilishda axborot bazasini shakllantirishga xizmat qiladi.

Ikkinchi – mexanizmni loyihalash bosqichida tashkiliy, iqtisodiy va institutsional mexanizmlar tizimlashtiriladi. 
Bu bosqichda boshqaruv tuzilmasini optimallashtirish, narx va rag‘batlantirish siyosatini shakllantirish hamda 
qo‘llab-quvvatlovchi institutlardan foydalanish yo‘llari aniqlanadi.

Uchinchi – amaliy joriy etish bosqichida xizmat jarayonlarini optimallashtirish, innovatsion va raqamli 
yechimlarni joriy etish hamda marketing faoliyatini kuchaytirish orqali raqobatbardoshlik real iqtisodiy natijalarga 
aylantiriladi.

To‘rtinchi – monitoring va moslashtirish bosqichi esa mexanizmning samaradorligini baholash, iste’molchi 
qoniqishini tahlil qilish va doimiy takomillashtirishni ta’minlashga qaratilgan. Ushbu bosqich mexanizmning 
barqarorligini ta’minlab, uzoq muddatli raqobat ustunligini shakllantiradi.

3-rasmda xizmat ko‘rsatish sohasida kichik korxonalar raqobatbardoshligini oshirishda muhim ahamiyatga 
ega bo‘lgan uch tomonlama integratsiyalashgan hamkorlik modeli aks ettirilgan. Ushbu model davlat, bozor 
infratuzilmasi va kichik korxonalar o‘rtasidagi o‘zaro bog‘liqlikni tizimli tarzda yoritadi (3-rasm).

3-rasm. Davlat – bozor infratuzilmasi – kichik korxona o‘rtasidagi integratsiyalashgan hamkorlik modeli

Modelga ko‘ra, davlat normativ-huquqiy baza, soliq va moliyaviy rag‘batlar hamda infratuzilma siyosati 
orqali raqobat muhitini shakllantiruvchi asosiy subyekt sifatida namoyon bo‘ladi. Bozor infratuzilmasi esa 
banklar, konsalting va axborot xizmatlari hamda raqamli platformalar orqali kichik korxonalarning resurslarga 
kirishini ta’minlaydi.

Kichik korxonalar mazkur tizimda xizmatlar ishlab chiqish, innovatsiyalarni joriy etish va iste’molchilar 
bilan bevosita aloqani yo‘lga qo‘yish orqali bozor talabiga moslashadi. Ushbu uch subyekt o‘rtasidagi 
axborot almashinuvi, moliyaviy oqimlar va institutsional qo‘llab-quvvatlash mexanizmlari xizmatlar bozorida 
raqobatbardoshlikning oshishiga olib keladi.

Modelning ilmiy yangiligi shundaki, unda kichik korxonalar raqobatbardoshligi alohida subyektlar faoliyati 
natijasi sifatida emas, balki integratsiyalashgan hamkorlik mahsuli sifatida talqin etiladi. Bu yondashuv xizmat 
ko‘rsatish sohasida barqaror rivojlanishni ta’minlashning muhim nazariy va amaliy asosini shakllantiradi.

X U L O S A  V A  T A K L I F L A R 
Xizmat ko‘rsatish sohasida kichik korxonalar raqobatbardoshligini oshirish masalasi zamonaviy iqtisodiyot 

sharoitida nafaqat alohida korxonalar faoliyatining samaradorligi, balki hududiy va milliy iqtisodiy rivojlanish 
barqarorligini ta’minlash nuqtayi nazaridan ham muhim ahamiyat kasb etadi. Tadqiqot natijalari shuni 
ko‘rsatadiki, kichik korxonalar raqobatbardoshligini faqat narx yoki xizmat sifati kabi alohida omillar hisobiga 
oshirish uzoq muddatli va barqaror natijalarni ta’minlay olmaydi.

Mazkur maqolada xizmat ko‘rsatish sohasiga moslashtirilgan, tashkiliy, iqtisodiy va institutsional 
elementlarni o‘zida mujassam etgan kompleks tashkiliy-iqtisodiy mexanizm taklif etildi. Ushbu mexanizm kichik 
korxonalar faoliyatini bozor muhitiga moslashuvchan tarzda tashkil etish, resurslardan samarali foydalanish 
hamda xizmatlar bozorida barqaror raqobat ustunligini shakllantirish imkonini beradi.

Tadqiqot davomida ishlab chiqilgan bosqichma-bosqich joriy etish modeli kichik korxonalar 
raqobatbardoshligini oshirish jarayonini tizimli ravishda amalga oshirishga xizmat qiladi. Diagnostika, loyihalash, 
amaliy joriy etish hamda monitoring va moslashtirish bosqichlarining o‘zaro uzviy bog‘liqligi mexanizmning 
samaradorligini ta’minlovchi muhim omil sifatida asoslandi.

Shuningdek, davlat, bozor infratuzilmasi va kichik korxonalar o‘rtasidagi integratsiyalashgan hamkorlik 
modeli xizmat ko‘rsatish sohasida raqobatbardoshlikni oshirishning institutsional asoslarini yoritib berdi. 

Ushbu model kichik korxonalar faoliyatini qo‘llab-quvvatlashda davlatning muvofiqlashtiruvchi roli, bozor 
infratuzilmasining xizmat ko‘rsatuvchi funksiyalari va tadbirkorlik subyektlarining innovatsion faolligini yagona 
tizimga birlashtiradi.

Umuman olganda, tadqiqot natijalari xizmat ko‘rsatish sohasida kichik korxonalar raqobatbardoshligini 
oshirish bo‘yicha ilmiy asoslangan tashkiliy-iqtisodiy yechimlarni shakllantirishga xizmat qiladi hamda 
amaliyotda qo‘llash uchun metodik va institutsional asos bo‘lib xizmat qilishi mumkin.

